
Anjel Lertxundi 

Eros erosten 

Prostituzioari buruzko debatea espainiar hedabideetan. Bi berripaper begiratu ditut. Bere burua ezkertiartzat daukan periodiko globalizatuak bi orrialde eskaini dizkio gaiari, editorial kutsuko bi titularrekin: «Prostitutak, litekeena; esklaboak, ez» dio batek. «Erregulatu edo abolitu, debate zaharkitu bat» beste batek. Editorial kutsua du erreportajeak ere. Iragarki laburren orrialdera jo dut. «Andrea. Bustitxoa. Beroxkoa», dio erreklamo batek. «Gizonezkoak behar ditugu sexu ordaindurako», beste batek. 

Periodiko giputz puritanoak erreportaje aseptikoagoa eskaini dio gaiari. «Esplotazio sexualaren biktimek babesa izango dute» dio titularrak. Iragarki laburren partean, putetxeko leihoak zabal-zabalik, argazki eta guzti. 

Debatea, nonbait, prostitutak dabiltzan kale bazterrei eta putetxeei buruzkoa da. Periodikoek, aldiz, beren betebehar informatzailea konplitzen dute (euro bustitxo batzuen truke). 

